
NAVOIY GULSHANI

‘Navoiy gulshani

ALISHER NAVOIY G‘AZALIYOTIDA MAHZUN KO*‘NGUL, G'AMNOK RUH TASVIRI

Ibotova Madina Otabek qizi,
Buxoro davlat pedagogika instituti o ‘qituvchisi
ibotovamadina@gmail.com

Sharq falsafasida jon va ruh tushunchalari turli falsafiy va diniy an’analarga ko‘ra turlicha talqin qilingan.
Mazkur muammo turli fanlar doirasida o‘rganiladi. Ruh va uning tabiati turli manbalarda falsafa, din va tasavvuf
kabi mavzularda muhokama qilinadi. Mazkur tushunchalar adabiyotning ham muhim masalalari sirasi kiradi.
Islom dining asosi bo‘lgan Qur’oni Karim ta’limotiga ko‘ra ruh — hayot manbai. Qur’onda insonning yaratilishi
haqgida ko‘plab oyatlar mavjud. Buning asosini “Sajda” surasidagi 9-oyatida o‘qishimiz mumkin: "Alloh uni
(insonni ) to‘liq shakllantirib, unga Oz ruhidan pufladi." Ruh Xudoning ijodidir va inson tanasiga nafas berganda
paydo bo‘ladi. Ruh tana bilan birlashar ekan, inson hayoti boshlanadi. O‘lim tufayli ruh tanani tark etadi va
keyingi hayot boshlanadi. Demak, islomda ruh tushunchasi insonning yaratilishi, foniy dunyodagi hayoti, o‘limi
va boqiy olamdagi hayoti bilan bog‘lig muhim masala sifatida qaraladi. Bu haqda ilohiy kitobda shunday yoziladi:
“Ruh Parvardigorimning amridandir va ilmingizdan sizga ozginagina berilgandir” (Isro surasi, 85-oyat). Bu oyat
ruhning Alloh taoloning amri bilan borligi va inson ilmi uni bilishga chegaralanganligini ko‘rsatib turibdi.

Ruhning o‘lmasligi va uning oxirat bilan alogasi ham Qur’onda muhim masaladir. Insonning bu dunyo
hayotidagi xatti-harakatlari ruhining oxiratdagi holatiga ta’sir qiladi. Qiyomat kunida ruh qilingan yaxshilik yoki
yomonlikning mukofotini oladi. Ulug® vatandoshimiz Abu Ali ibn Sino o‘zining “Tib qonunlari” asarida
“Gavdadagi eng issiq narsa ruh va ruhning paydo bo‘lish o‘rni yurakdir” [1], deydi. Ruh so‘zi arabcha bo‘lib,
lugatlarda kishining ichki holatini, psixik kechinmalarini, his-tuyg‘ularini aks ettiruvchi kayfiyati, jon, hayot
degan izohlar berilgan. [3]

Mumtoz adabiyotda ham ruh kalimasi ko‘p qo‘llangan. Buni ulug® shoir Alisher Navoiy lirikasida ham
kuzatishimiz mumkin. Alisher Navoiy ruh va jon, ruh va o‘lim haqidagi qarashlarini oshiq va ma’shuq
obrazlarining badiiy talqginlarini berishda o‘rinli foydalanildi. Alisher Navoiy g‘azallarda jon va ruhning tasvirini
berar ekan, uning inson hayotidagi har bir hodisa bilan munosabatini yoritishga va shu orqali jon-ruhning
qiymatini belgilashga harakat qiladi. Fikrimizni ulug® shoirning “Badoye ul -vasat” devonidan o‘rin olgan “ruh”
radifli g‘azal tahlili orqali asoslashga harakat qilimiz:

Ey sening ko‘yung harimi tufrog‘i yuz pok ruh,

Solqinidin sovrulub ul nav’kim xoshok ruh. [2]

Shoir g‘azalning dastlabki baytida harim — suyukli, ya’ni ma’shuqga oyog‘i tekkan tuprog‘ni “yuz pok
ruh”ga tenglashtiradi. Shoir mubolag‘a orqali ma’shugani “yuz pok ruh” deb ta’riflaydi. Bunda esa ruhning pok
yaratilishi haqidagi e’tiqodiy qarashlarga tayanilgan. Bu ruhning tebranishidan oshiqning ruhi “xoshok’ singari
sovrilgan. Demak, dastlabki baytda ruh- oshiq timsoli sifatida kelgan.

Ruh agar yuz vajh ila tufrog‘ing o‘Isa, ne ajab,

Lutf aro jisming bila chun teng emas yuz pok ruh.

G‘azalning dastlabki baytda ma’shuqa oyog‘i tekkan tuproq “yuz pok ruh”ga giyoslangan bo‘lsa, ikkinchi
baytda ruh (oshig)ning yuz vajh — sabab bilan ma’shuqa oyog‘i ostidagi tuproq bo‘lish istagi tasvirlangan.
Sadogat—chin oshiqlikning asosiy belgisi. Ruhning tuproq bo‘lishi shartlaridan ham biri sadoqatlilikdir. Ruhning
tuproq bo‘lib evrilishi oshiq uchun sharaf sanalgan. Natijada oshiglikda vafo va sadoqat ramzi aylanadi. Baytning
ikkinchi misrasida “yuz pok ruh” lutf bilan xalq gilingan ma’shuqa jismi bilan tenglasha olmaydi, deydi shoir.
Bunday mubolag‘ali tasvirlardan ko‘zlangan maqgsad ma’shuqaning go‘zalligini tasvirlashdan iborat.

Mumtoz adabiyotda oshiqning ishq yo‘lidagi chorasizligi, ma’shuqa ishqi oldidagi ojizligi, notavonligini
tasvirlash an’ana tusini olgan. Albatta, bunday tasvirlar ma’lum bir magsadga bo‘ysundiriladi. Keltirganimiz
g‘azal baytlarida ham shunday tasvirni kuzatamiz.

Xilgatim bog‘ida ul gul hayfkim, bordur manga,

Zor tan, majruh jon, mahzun ko‘ngul, g‘amnok ruh.

G*azalning 3- baytida lirik qahramon oz yaratilishi xususida mulohaza yurityapti. U xilqat — yaratilish,
ya’'ni taqdirida “ul gul” — ma’shuqaning borligidan (hayf) afsusda. Baytning ikkinchi baytida “afsus’ning boisi

tadrij vositasida ko‘rsatilgan. Boisi, oshiq “zor tan, majruh jon, mahzun ko‘ngul, g‘amnok ruh”ga aylanib qolgan.
Shoir baytda tan, jon, ko‘ngil, ruh tushunchalariga alohida urg‘u beradi. Mazkur tushunchalar xalq tasavvurida
ham, tasavvuf ta’limotida ham bir -biridan farqlanadi.

“Jon” kishining tanida bo‘lganda unga hayot bag‘ishlaydi, uni tabiat va jamiyatning faol a’zosi bo‘lishiga
imkon tug‘diradi, aql va fe’l-atvor beradi. Ibtidoiy tasavvurlarga ko‘ra xalq orasida jon, ruh haqida turli xil
tushunchalar mavjudki, ularda ba’zan jon va ruh bir narsa deyilsa, ba’zan ular keskin farglanadi. Insoniyat
tasavvuricha, ruh hech qachon o‘lmaydi, uni Xudo ato qiladi va Xudo qaytib oladi, shundan so‘ng ham u tanadan
ayri, abadiy yashaydi. Ruhni odamlar, asosan, inson vafotidan so‘ng tanadan ajralib, hech gachon o‘lmaydigan,
ko‘zga ko‘rinmas, ammo o0°‘zi hamma narsani ko‘rib (uchib) yuradigan deb tasavvur qilishgan va bu tasavvur
hozirgacha saqlanib qolgan. Bunday talqindagi ruh kishilar orasida “arvoh” (“ruh” so‘zining ko‘plik shakli) deb
ham yuritiladi. Demak, shoir baytda oshiq holatining oxirgi manzili sifatida “ruh”ga urg‘u berishda uning asl
yaratuvchisi Alloh ekanligiga va Unga qaytuvchi ham faqat ruh ekanligini nazarda tutgan.

Ul quyosh gasrig‘a mayl aylar tanimdin chiqsa jon,

Kimsa o‘lgandekki, bo‘lg‘ay ozimi aflok ruh.

G‘azalning to‘rtinchi baytida “jon chiqishi” bilan bog‘liq tasvirlar keltirilgan. Jon inson tanasida muayyan
vaqtdagina “sayr-u sayohat”da bo‘ladi. Oshiq vujudidagi jonning tark etishiga ma’shuqa ishqi sabab bo‘lgan.
Ruhga aylangan jon “ul quyosh” — ma’shuqaning qasriga sayr qilishni istaydi. Bu xuddi kishi o‘lganidan keyin
ruhning aflok - osmonga uchishi kabidir. Demak, bayt masminida da inson o‘lgandan keyin ruhning uchib
yurishi bilan bog‘liq xalq qarashlari asos qilib olingan.

G‘azalning keyingi baytda ham ruh bilan bog‘liq tasvirlar ma’shuqa tasviri bilan parallelikda tasvirlangan.

Jon fido bo‘lsun sangav-u ruh sadqangkim, emas,

Jon chuchuk la’lingdeg-u qadding kebi cholok ruh.

Oshiq joni va ruhini ma’shuqa uchun sadqa bo‘lishni istaydi. Ikkinchi misrada jon va ruhini tashbeh
vositasida ma’shuqa sifatlari bilan muqoyasa qiladi. Jon — ma’shuqaning la’liga, cholok - kelishgan, xushbichim
gaddi ruhga o“xshatilgan.

Mo‘min o‘l ajsod hashrig‘av-u da’vo gilma ko‘p,

Kim, azob-u ne’matin tongla qilur idrok ruh.

Oltinchi baytda giyomat kuni bilan bog‘liq qarashlar o‘z ifodasini topgan. Ajsod hashri - o‘liklarning
to‘planish vaqti. Oshiq 0‘z ruhini mo*‘minlik sifati bilan bezanishini istaydi. Shuning uchun giyomat kuni ko‘p
da’vo qilma, chunki ruh qiyomatda azobni ham, ne’matni ham his qiladi, deydi shoir. O‘liklarning to‘planadigan
joy - Mahshar maydoni. Bu maydon tasviri diniy manbalarda keng va batafsil berilgan. Ta’kidlashicha, ruh oz
vujudiga qaytib kirib, bu dunyodagi amallari uchun Mahshar maydonida yo siylanadi, yo giynaladi, ya’ni barcha
amallari uchun hisob beradi.

Tig‘1 ishqidin Navoiyg‘a ne dahshat, negakim

Telbadur jonu fidoidur ko‘ngul, bebok ruh.

G‘azal maqtasida jon, ko‘ngul, ruhning sifatlari berilgan. Agar g‘azalning uchinchi baytiga diqqat qilsak,
bu silsilada “tan” ham tilga olinganini ko‘ramiz. Bu bilan shoir tanning zaminiy, ruhning ilohiy ekanligiga ishora
qiladi. Chunki tana moddiy, ruh esa ma’naviy yuksashishga qodir. Oshiq vujudi yo‘qlikka yuz tutgan. Undan
“menlik” yo‘qolgan. Shuning uchun uning joni telba, ko‘ngli fido, ruhi bebok. Bebok — qo‘rqgmas degani. Bebok
ruh ishq tig‘ining ozorlaridan dahshatga tushmaydi.

Xulosa qilib aytganda, mumtoz adabiyotida ruh va uning tasviri chuqur ramziy ma’nolarga ega. Ruh inson
tanasidan ajralib turadigan va o‘lmaslikka ega bo‘lgan ruhiy mavjudot sifatida qaraladi. Ruh insonning ichki
borlig‘ini ifodalaydi va ma’shuqa (Xudo)ga sodiqlik ramzidir. Shuning uchun mumtoz adabiyotda, ayniqsa,
Alisher Navoiy g‘azaliyotida ruh tushunchasi ishq, ayriliq, sog‘inish va ruhiy izlanishlarning ramziy ifodasi
sifatida qo‘llaniladi. Bu tushunchalar insonning o‘zini moddiy dunyodan ajratib, ma’naviy voqelikni kashf etishga
intilishini aks ettiradi.

